Врз основа на член 50 од Законот за локалната самоуправа (“Службен весник на РМ’’ број 05/02), Градоначалникот на Град Скопје донесе
ПРАВИЛНИК
за финансиска поддршка на проекти и програмски активности

на организации кои работат во областа на социјалната, детска и здравствена заштита
I. ОПШТИ ОДРЕДБИ
Член 1
Со овој Правилник се пропишуваат конкретните услови, начин и постапка за финансиска поддршка на проекти и програмски активности на здруженија на граѓани, фондации и други субјекти (организации) што работат во областа  на социјалната, детска и здравствена заштита. 
Проектите кои ќе бидат финансиски поддржани од страна на Град Скопје, треба да се однесуваат на Приоритетите дефинирани во Програмата за активностите во областа на социјална, детска и здравствена заштита во град Скопје, донесена за тековната година, и тоа:
1. Остварување социјална заштита на лица со попреченост;
2. Остварување социјална заштита на лица кои употребуваат дроги;
3. Општествено вклучување и социјални услуги за ранливите категории на граѓани;
4. Еднакви можности на жените и мажите, недискриминација, поттикнување и развој на лични и општествени вредности;  
5. Унапредување на здравствена заштита.
Член 2
Проектите и програмските активности ќе бидат поддржани со средства од Буџетот на Град Скопје.
II. ЈАВЕН ПОВИК
Член 3
Доделувањето на финансиска поддршка се врши по пат на прибирање на затворени писмени пријави преку Јавен повик.
Член 4
Јавниот повик се објавува на веб страницата на Град Скопје (www.skopje.gov.mk), во печатени медиуми и тоа во најмалку еден дневен весник на македонски јазик и во еден дневен весник на албански јазик кои излегуваат на територија на Република Северна Македонија, и во електронските медиуми.
Член 5
Јавниот повик содржи:

· активности кои ќе бидат поддржани со Јавниот повик, согласно Програмата за активностите во областа на социјална, детска и здравствена заштита, во град Скопје;
· временска рамка и користење на средствата;
· основни критеируми кои треба да ги исполнуваат апликантите;
· задолжителна и придружна документација за аплицирање;
· рок и начин на доставување на пријавите;
Член 6
Рокот за пријавување изнесува 10 календарски денови од денот на објавата на Јавниот повик.

lll. ПРАВО НА УЧЕСТВО НА ЈАВНИОТ ПОВИК
Член 7
На Јавниот повик може да учествуваат здруженија на граѓани, организации,  фондации и други субјекти кои се регистрирани според Централниот регистар на РСМ и кои се занимаваат со активности и проекти од јавен интерес минимум две години.
 IV. НАЧИН И УСЛОВИ НА ДОДЕЛУВАЊЕ ФИНАНСИСКА ПОДДРШКА
Член 8
Апликантите кои учествуваат на Јавниот повик, за исполнување на условите се должни да достават:

· Пријава за финансиска поддршка на Организацијата, потпишана и заверена со печат од овластено лице (достапна на веб страната на Град Скопје www.skopje.gov.mk);
· Пополнет Образец за предлог  проект (достапен на веб страната на Град Скопје www.skopje.gov.mk);
· Статут на Организацијата; 
· Решение за регистрација на Организацијата издадено од Централен регистар на РСМ;
· Фотокопија од завршната сметка за изминатата фискална година;
· Уверение за платени даноци издадено од даночните органи.
Член 9
Придружна документација:

Организациите во прилог можат да ја достават и следнава придружна документација: 

· Професионална биографија на стручните лица кои ќе бидат ангажирани во реализација на проектот;

· Референтна листа или доказ (пример: потпишан договор) за најмалку 2 проекти реализирани во областа за која што се аплицира;

· Најмалку 2 мислења (референци) од партнери или донатори за реализација на претходни проекти;

· Писмена поддршка од други организации и/или институции за кои е планирано да земат учество во реализицијата на проектот.
V. ОЦЕНУВАЊЕ НА ПРИСТИГНАТИТЕ ПРЕДЛОЗИ ЗА ПРОЕКТИ
                                                        Член 10
Оценувањето на пристигнатите предлози за проекти, ќе ја врши Комисија формирана од Градоначалникот на Град Скопје, врз основа на следните критериуми:
	КРИТЕРИУМИ ЗА ОЦЕНУВАЊЕ
	МАКСИМУМ

БОДОВИ

	1. Организациска структура и ресурси 
	40

	1.1. Капацитет на Организацијата во однос на човечки ресурси за спроведување на проектот (вработени, активни волонтери, хонорарно ангажирани лица)
	10

	1.2.Стручност на лицата кои учествуваат во спроведување на проектот
	10

	1.3. Искуство на Организацијата во спроведување на проекти од таков обем во соодветната област
	10

	1.4. Просторна и техничка опременост на Организацијата за спроведување на проектот
	5

	1.5. Способност за раководење со буџетот (дали годишниот буџет на Организацијата во последната календарска година ја надминува висината на проектот)
	5

	2. Квалитет на проектот
	60

	2.1. Колку општата цел на проектот ќе придонесе кон реализација на поставените цели, колку е јасна, остварлива и соодветно определена
	10

	2.2. Усогласеност со целите, активностите и вредностите со Програмата на Град Скопје
	10

	2.3. Понудени квалитетни и иновативни решенија за реализирање на проектните цели
	10

	2.4. Детално разработени програмски активности
	10

	2.5. Оценка на оправданоста на трошоците на предложениот финансиски план (реалистичен буџет во однос на активностите и бројот на ангажирани лица, опис на трошоци по позиции и колку тие соодветствуваат со пазарните цени)
	10

	2.6. Оценка за учеството на Организацијата во предвидениот Проект со финансиски средства обезбедени од сопствени и други извори (за сопствено учество од 15%, апликантот добива максимум 10 бодови)
	10

	Максимум вкупен број бодови

	100


VI. ПОСТАПКА ЗА ДОДЕЛУВАЊЕ НА ФИНАНСИСКА ПОДДРШКА НА ОРГАНИЗАЦИИ КОИ РАБОТАТ ВО ОБЛАСТА НА СОЦИЈАЛНАТА, ДЕТСКА И ЗДРАВСТВЕНА ЗАШТИТА
Член 11
За утврдување на исполнувањето на критериумите за доделување на финансиски средства на овој Правилник, Градоначалникот на Град Скопје формира Комисија за спроведување постапка за доделување средства за поддршка на проекти и програмски активности на организации кои работат во областа на социјална, детска и здравствена заштита, во состав од Претседател и членови (од четири до осум) (во понатамошниот текст: Комисија).
Член 12
Потребната документација, апликантите ја поднесуваат во затворен плик до Сектор за јавни дејности, Одделение за социјална, детска и здравствена заштита -  Комисија за спроведување постапка за доделување средства за поддршка на проекти и програмски активности на организации кои работат во областа на социјална, детска и здравствена заштита, или по пошта на адреса бул. „Илинден“ бр 82, 1000 Скопје.

Член 13

Комисијата има задача:

· да ја спроведе постапката;
· да го утврди исполнувањето на критериумите и
· да достави предлог до Градоначалник за усвојување на пријавите на оние апликанти кои ги исполнуваат условите.
Член 14
По објавување на Јавниот повик, претседателот на Комисијата свикува состанок на кој се разгледуваат пристигнатите пријави во однос на тоа дали ја содржат потребната документација.

За текот на одржаниот состанок се води Записник.

Во Записникот, Комисијата констатира дали пријавите се навремени и комплетни, и ги исполнуваат критериумите утврдени со Правилникот.

Член 15
За пријавите кои се комплетни, навремени и ги исполнуваат критериумите согласно член 8 од овој Правилник, Комисијата дава предлог до Градоначалникот за доделување на финансиски средства на апликантите.

Пријавите не смеат да содржат никаква ознака која би можела да го идентификува апликантот, во спротивно истите ќе бидат одбиени.

Пријавите кои се некомплетни, ненавремени и не ги исполнуваат критериумите согласно член 8 како и оние доставени по email, Комисијата ги отфрла со Заклучок.

Член 16
Пријавата со потребната документација се доставува во еден оргинален примерок, пополнета електронски и потпишана и заверена од одговорно лице на организацијата.

Член 17
Предлогот за доделување на финансиски средства го потпишува претседателот на Комисијата и го доставува до Градоначалникот.

Градоначалникот на Град Скопје по предлог на Комисијата донесува Решение за доделување на финансиски средства.

Член 18
Комисијата ги известува подносителите чии пријави се прифатени.

Комисијата ги известува и подносителите чии пријави се отфрлени како некомплетни, ненавремени и кои не ги исполнуваат критериумите утврдени согласно член 8 од овој Правилник.

Комисијата ги известува подносителите доколку се поништи јавниот повик и не се донесе Решение за доделување на финансиски средства.
VII. ПОНИШТУВАЊЕ НА ЈАВНИОТ ПОВИК
Член 19
Град Скопје може да го поништи јавниот повик доколку:
· не е пристигната ниту една пријава;

· пријавите кои се пристигнати не ги исполнуваат критериумите утврдени согласно член 8 и

· не се донесе Решение за доделување на финансиски средства по доставување на предлогот од Комисијата.

Овој Правилник влегува на сила со денот на донесувањето.
Број 08 - ________                                               Градоначалник на Град Скопје
_________2024 година
           Данела Арсовска
   Скопје

